
	Монгол Улсын Их Хурлын гишүүн Д.Батбаярын захиалгаар Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль өөрчлөлт оруулах тухай хуулийн төслийн үр нөлөөг үнэлэх ажлыг хийж гүйцэтгэн, энэхүү тайланг гаргав. Энэхүү үнэлгээний тайланг  Монгол Улсын Засгийн газрын 2016 оны 59 дүгээр тогтоолын 3 дугаар хавсралтаар батлагдсан Хууль тогтоомжийн төслийн үр нөлөөг үнэлэх аргачлалын дагуу, мөн ажлын захиалагчаас хараат бусаар хийж гүйцэтгэсэн болно. 

Үнэлгээний зорилго нь Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулийн зарим заалтын  хэрэгжилтийн байдалд хийсэн тайлан, түүнийг үндэслэн боловсруулсан хуулийн төслийн үзэл баримтлал, хуулийн төсөл батлагдсан тохиолдолд хүний эрх, засаг захиргааны нэгжээс үзүүлж байгаа төрийн үйлчилгээний чанар, хүртээмжийн байдал, төрийн хариуцлагын тогтолцоо, орон нутгийн удирдлага, институцийн орчинд үзүүлж болзошгүй бодит үр дагавар, эерэг болон сөрөг нөлөөллийг системтэйгээр шинжлэхэд орших болно. Энэхүү үнэлгээний хамрах хүрээнд хуулийн төслийн бүх зүйл, заалт бүрэн хамаарна.

Хуулийн төслийн үр нөлөөг үнэлэх ажиллагааг аргачлалд заасны дагуу дараах үе шаттайгаар хийлээ:

1.Шалгуур үзүүлэлтийг сонгох;
2.Хуулийн төслөөс үр нөлөө тооцох хэсгээ тогтоох;
3.Урьдчилан сонгосон шалгуур үзүүлэлтэд тохирох шалгах хэрэгслийн дагуу үр нөлөөг тооцох;

4.Үр дүнг үнэлэх, зөвлөмж өгөх.

Ингэхдээ хуулийн төслийн зохицуулалтууд нь хуулийн төслийн үзэл баримтлал, хуулийн төсөлд тусгасан зорилгод хүрэхэд чиглэгдсэн, тус зорилгод хүрэх боломжтой эсэх болон хуулийн төслийг боловсруулах болсон хэрэгцээ, шаардлагыг хангах боломжтой эсэх талаар голчлон анхаарч хуулийн төслийн үр нөлөөг үнэлэх ажлыг хийж гүйцэтгэв. 

НЭГ.ШАЛГУУР ҮЗҮҮЛЭЛТИЙГ СОНГОСОН БАЙДАЛ, ҮНДЭСЛЭЛ

 	Хууль тогтоомжийн төслийн үр нөлөөг үнэлэх аргачлалын 2.2-т хуулийн төслийн үр нөлөөг үнэлэх зургаан төрлийн үндсэн шалгуур үзүүлэлтийг тогтоосон ба үүнд “зорилгод хүрэх байдал”, “практикт хэрэгжих боломж”, “ойлгомжтой байдал”, “хүлээн зөвшөөрөгдөх байдал”, “зардал”, “харилцан уялдаа” гэсэн шалгуур үзүүлэлтүүд байна. Түүнчлэн дээр дурсан аргачлалын 2.9-д шалгуур үзүүлэлтийг тогтоохдоо нэг, эсхүл хэд хэдэн шалгуур үзүүлэлтийн хүрээнд тооцож болох тухай заасан байна. Иймд “зорилгод хүрэх байдал”, “практикт хэрэгжих боломж”, “ойлгомжтой байдал”, “харилцан уялдаа” гэсэн шалгуур үзүүлэлтийг дараах үндэслэлээр сонгов:

1. хуулийн төслийн зохицуулалт нь хуулийн төслийн үзэл баримтлал буюу хуулийн төслийг боловсруулах болсон үндэслэл, шаардлагад нийцсэн эсэх, мөн түүнийг тодорхой илэрхийлж чадахуйц зохицуулалтын хувилбарыг агуулсан эсэх нь зорилгод нийцэж буй эсэх;

2. хуулийн төсөл нь одоо хэрэгжиж байгаа Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулийг тодорхой хэрэгцээ шаардлагын үндсэн дээр өөрчлөлт оруулах хуулийн төсөл бөгөөд төсөлд орсон зохицуулалт нь практикт хэрэгжих боломжтой эсэх;

3. Хууль тогтоомжийн тухай хууль болон Хууль тогтоомжийн төсөл боловсруулах аргачлалд зааснаар хуулийн төсөл нь бүтэц, хэлбэрийн хувьд логик дараалалтай, хэл зүй, найруулгын хувьд тодорхой, ойлгоход хялбараар томьёологдсон байх шаардлагыг хангасан эсэх;

4. хуулийн төслийн эх бичвэр нь хүчин төгөлдөр үйлчилж байгаа бусад хууль тогтоомж болон төсөлд тусгагдсан зохицуулалт нь өөр хоорондоо зөрчилгүй байх, хуулиар үүрэг хүлээсэн субъектүүдийн чиг үүрэг давхардал, зөрчилдөөнгүй байх шаардлагыг хангасан эсэх.

ХОЁР: ХУУЛИЙН ТӨСЛӨӨС ҮР НӨЛӨӨГ ТООЦОХ ХЭСГИЙГ
СОНГОСОН БАЙДАЛ, ҮНДЭСЛЭЛ

Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль өөрчлөлт оруулах тухай хуулийн төслөөс үр нөлөөг нь үнэлэх хэсгээ тогтоохдоо хууль зүйн хувьд шууд үр дагавар үүсгэж байгаа голлох ач холбогдол бүхий заалтуудыг сонгож авч үр нөлөөг судалсан. 

Түүнчлэн хуулийн төсөл батлагдсанаар нийслэлийн хороодын хэсгийн статус  цэгцлэгдэх. төрийн захиргааны чиг үүргийг Хөлсөөр ажиллах гэрээгээр гүйцэтгэхийг хориглох болон хүний хувийн  мэдээллийг хамгаалах, мэдээлэлтэй  харьцаж буй этгээд төрийн албаны хуулийн дагуу  сахилга, ёс зүйн хэм хэмжээг дагаж мөрдөх  зэргийг харгалзан үр нөлөө тооцох  хэсгээ тогтоосон.	

 	Шалгуур үзүүлэлт бүрийг тус бүрд нь авч үзвэл:

	№
	Шалгуур үзүүлэлт
	Хуулийн төслөөс үр нөлөөг үнэлэх хэсэг
	Тохирох шалгах хэрэгсэл

	



1

	



Зорилгод хүрэх байдал





	1 дүгээр зүйл.Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн 32 дугаар зүйлийн 32.9 дэх хэсгийн “дарга, хорооны хэсгийн ахлагч нараас” гэснийг “даргаас” гэж өөрчилсүгэй.

	Хуулийн үзэл баримтлалд заасан:
I. Үндсэн хуульд хатуу заасан засаг захиргаа-ны нэгжийг хуваасан
II. Төрийн чиг үүргийг иргэний гэрээгээр гүйцэтгүүлж хууль зөрсөн
III. Хүний хувийн мэдээлэл хамгаалалтгүй байна.
IV. Төрийн үйлчилгээ улс төрийн нөлөөллийн доор байна. 

	
	
	2 дугаар зүйл.Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн 11 дүгээр зүйлийн 11.2 дахь хэсэг, 61 дүгээр зүйлийн 61.1.20 дахь заалтын тус тус хүчингүй болсонд тооцсугай.

Харилцан уялдаа



	





Хуулийн төслийг бүхэлд нь
	Төслийн эх бичвэр нь хүчин төгөлдөр үйлчилж байгаа бусад хууль тогтоомж болон төсөлд тусгагдсан зохицуулалт нь өөр хоорондоо зөрчилгүй байх, хуулиар үүрэг хүлээсэн субъектүүдийн чиг үүрэг давхардал, зөрчилдөөнгүй байх шаардлагатай. Иймд хуулийн төсөл нь Хууль тогтоомжийн тухай хуульд заасан агуулгын шаардлага хангасан эсэхийг шалгах зорилгоор тус шалгуур үзүүлэлтийг сонгож байна.



ГУРАВ.ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ

3.1. Зорилгод хүрэх байдал

 Монгол Улсын Үндсэн хуульд засаг захиргаа, нутаг дэвсгэрийн нэгжийг аймаг, нийслэл, сум, дүүрэг, баг, хороо гэж тодорхой заасан байдаг. Үндсэн хуульд заагаагүй “хэсэг” гэх нэршилтэй боловч энэхүү хуваарийг нутаг дэвсгэрийн харьяалалтай,  хүн амын болон өрхийн тоог харгалзан Хэсгийн ахлагчтай нэгжийг бий болгож, түүгээр дамжуулан захиргааны чиг үүргийг хэрэгжүүлж байгаа нь Үндсэн хуулийн хаалттай жагсаалтын зарчмыг зөрчсөн, түүнчлэн төрийн үйлчилгээ болох иргэний бүртгэл, амьжиргааны түвшин тогтоох, судалгаа гаргахад авч байгаа хөрөнгийн бүртгэл, халамжийн бүртгэл  мэдээлэл   зэрэг  иргэдийн хувийн нууцад хамаарах мэдээлэл цуглуулах, нийтээр дагаж мөрдөх шийдвэрийг иргэдэд мэдээлэх зэргийг иргэний эрх зүйн харилцаанд үндэслэн байгуулсан хөлсөөр ажиллуулах гэрээгээр гүйцэтгүүлж байгаа нь Төрийн албаны хуультай үл нийцэж байгаа. Мөн төрийн үйлчилгээг төрийн албан хаагч бус иргэнээр гүйцэтгүүлж байгаа нь эргээд хариуцлага тооцох боломжгүй болгож байна.

Улс төрийн албан тушаалтан болох хорооны Засаг дарга хэсгийн ахлагчийг сонгон томилж байгаа нь тухайн хэсгийн ахлагч нь улс төрийн нөлөөллөөр томилогдож улс төрийн сонгуулийн үйл ажиллагаанд оролцох, нөлөөлөх боломжийг олгож байна.  

Иргэдийн оролцоо, хяналт, төлөөлөлтэй холбоотой зөрчлийг арилгахад чиглэлдсэн зохицуулалт бөгөөд хорооны Нийтийн Хуралд “хэсгийн ахлагч” оролцож ирцийг бүрдүүлж байгаа   нь иргэдийн оролцоог хязгаарлаж, хорооны Засаг даргын үйл ажиллагаанд хяналт тавих боломжийг бууруулдаг гэж үзэж болно.

Хэсгийн ахлагчийг хөлсөөр ажиллах гэрээгээр ажиллуулдаг нь
Хөдөлмөрийн тухай хуулийн “байнгын ажлын байранд хөдөлмөрийн гэрээ хийх” зарчимтай зөрчилдөх нөхцөл үүсэж үр дүнд нь шүүхийн маргаан гарч эрсдэл болж байгааг арилгаж тэдгээрийн  үзүүлж байгаа төрийн үйлчилгээг цахимжуулах, хорооны ажлын албыг бэхжүүлэх, төрийн үйлчилгээний албан тушаалд  хамруулах замаар ажлын байрны баталгааг хангах, улс төрийн нөлөөллөөс гаргах зорилгод хуулийн төсөл нийцэж байна. 

Хэсгийн ахлагч тухайн хэсэгт оршин суудаг айл өрхийн  бүртгэл, мэдээлэл цуглуулах, судалгаа авах зэрэг үйл ажиллагаанд оролцох, хүлээх хариуцлага тодорхой бус байгаа нь  тухайн хүний хувийн нууц, мэдээллийн аюулгүй байдалд эрсдэл үүсэх магадлал өндөр байгаа тул  уг хуулийг төслөөр хэсэг, хэсгийн ахлагчтай холбоотой зохицуулалтыг  хассанаар хүний эрхийг баталгаа давхар хангагдаж энэ ажлыг төрийн эрх бүхий албан хаагч гүйцэтгэх эрх зүйн үр дагаврыг бий болгоно. 

 	3.2. Хуулийн төслийн харилцан уялдаатай байдал

 	Хууль тогтоомжийн төслийн үр нөлөөг үнэлэх аргачлалын 4.10-т хуулийн төслийн уялдаа холбоог шалгахдаа нийт 15 төрлийн асуултад хариулах замаар хуулийн төслийн уялдаа холбоог тогтоохоор заасан байгаа тул тус асуултуудад хариулах замаар хуулийн төслийн уялдаа холбоог шалгав. Үүнд хуулийн давхардал, хийдэл, зөрчлийг судлан, хуулийн төслийн дотоод болон бусад хуультай уялдах уялдаа холбоог сайжруулах юм. 

 	Аргачлалд заасан дараах асуудлыг тодорхойлох байдлаар хуулийн төслийн харилцан уялдаатай байдлыг үнэллээ.

	№
	Асуулт
	Хариулт, түүний үндэслэл, тайлбар

	1
	Хуулийн төслийн зохицуулалт тухайн хуулийн зорилттой нийцэж байгаа эсэх;
	Хуулийн төслийн зорилтод хамааралгүй зохицуулалт агуулаагүй байна.

	2
	Хуулийн төслийн нэр тухайн харилцаанд хамаарах хууль мөн эсэх
	Зөрчилтэй асуудал тогтоогдоогүй.

	3
	Хуулийн төсөлд тодорхойлсон нэр томьёо тухайн хуулийн төслийн болон бусад хуулийн нэр томьёотой нийцэж байгаа эсэх
	Нийцэж байна

	4
	Хуулийн төслийн зүйл заалт нь тухайн хуулийн төслийн болон бусад хуулийн заалттай давхардал, хийдэл үүссэн эсэх
	Хийдэл үүссэн тул Монгол Улсын нийслэл Улаанбаатар хотын эрх зүйн байдлын тухай хуульд өөрчлөлт оруулах тухай хуулийн төслийг хамт боловсруулсан байна

	5
	Хуулийн төсөлд шаардлагатай зохицуулалтыг орхигдуулсан эсэх 

	Хуулийн төсөлд байх бүхий л зохицуулалтыг тусгасан гэж ойлгож байна. 


	6
	Хуулийн төслийг хэрэгжүүлэх этгээдийг тодорхой тусгасан эсэх
	Хэрэгжүүлэх этгээдийг тодорхой тусгасан байна.

	7
	Хуулийн төсөлд байх шаардлагатай зохицуулалтыг орхигдуулсан эсэх
	Зохицуулалт бүрэн байна.

	8
	Хуулийн төсөлд төрийн байгууллагын гүйцэтгэх чиг үүргийг давхардуулан тусгасан эсэх
	Давхардсан зохицуулалтыг хүчингүй болгосон.

	9
	Татварын хуулиас бусад хуулийн төсөлд албан татвар, төлбөр хураамж тогтоосон эсэх
	Албан татвар, төлбөр хураамж тогтоосон зүйлгүй

	10
	Тухайн хуулийн төсөлд тусгасан тусгай зөвшөөрөлтэй холбоотой зохицуулалтыг Аж ахуйн үйл ажиллагааны тусгай зөвшөөрлийн тухай хуульд тусгаж байгаа эсэх
	Аливаа төрлийн зөвшөөрөл бий болгох зохицуулалт тусгагдаагүй.

	11
	Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалт тусгасан эсэх;
	Хуулийн төсөлд хүний эрхийг хязгаарласан зохицуулалт байхгүй.

	12
	Хуулийн төслийн зүйл, заалт нь жендерийн эрх тэгш байдлыг хангасан эсэх
	Жендерийн эрх тэгш байдлыг хангаж байна.

	13
	Шударга бус өрсөлдөөнийг бий болгоход чиглэгдсэн заалт тусгагдсан эсэх
	Шударга бус өрсөлдөөнийг бий болгосон заалт байхгүй.

	14
	Авлига, хүнд суртлыг бий болгоход чиглэгдсэн заалт тусгагдсан эсэх
	Авлига, хүнд суртлыг бий болгоход чиглэгдсэн заалт тусгагдаагүй

	15
	Хуулийн төсөлд тусгасан хориглосон зохицуулалтыг зөрчсөн этгээдэд хүлээлгэх хариуцлагын талаар тодорхой тусгасан эсэх
	Хуулийн төсөлд хориглосон зохицуулалт байхгүй тул хариуцлагын талаар тусгаагүй байна. 



 	Энэхүү үр нөлөөний үнэлгээний тайланд хийсэн дүн шинжилгээний үр дүнд үндэслэн Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль өөрчлөлт оруулах тухай хуулийн төсөл нь батлагдан хэрэгжсэнээр нийгэмд үзүүлэх эерэг, бүтцийн шинжтэй, урт хугацааны үр нөлөө нь түүнийг хэрэгжүүлэх явцад үүсэж болзошгүй түр зуурын сорилт, эсвэл аливаа сөрөг үр дагавраас илүү давуу талтай байна. Энэхүү хуулийн төсөл нь зөвхөн нэг асуудлыг шийдвэрлэх гэсэн оролдлого бус, харин Үндсэн хуулийн үзэл санааг нэг мөр хэрэгжүүлж хууль дээдэлдэг, иргэдэд  ойлгомжтой, төрийн ажлыг улс төрийн нөлөөллөөс  ангид байлгах, хүний эрхийг хамгаалсан гэж дүгнэж байна. Хуулийн төсөл нь улсын төсвөөс шууд зардал шаардахгүйгээр, харин ч урт хугацаандаа төсвийн дарамтыг хөнгөлөх замаар эдийн засгийн үр ашгийг дээшлүүлэх боломжийг олгох юм. 

